
Uunga siunnersuut: 

 

Akuersititseqqaarani naartunaveersaasersuisimanermik suliani 

ajunngitsorsiassaqartitsineq pillugu Inatsisartut inatsisaat 

 

Kapitali 1 

Aalajangersakkat nalinginnaasut 

 

Atuuffia ajunngitsorsiassallu 

 

  § 1.  Inatsisartut inatsisaat una makkununnga tunngasuni atuuppoq: 

1)  ajunngitsorsiassaqartitsineq pillugu kalaallit aaqqissuussinerat 2025-mut Aningaasanut 

Inatsimmut ilassutitut aningaasaliissutinut konto pingaarneq 67.01.19-imut oqaasertaliussaq 

nr. 1 tunngavigalugu pilersinneqartoq malillugu ajunngitsorsiassaritinneqartunut, aamma  

2)  danskit 1960-ip 1991-illu akornanni arnanut akuersititseqqaarani 

naartunaveersaasersuisimanermik suliami pineqartunut ajunngitsorsiassaqartitsinermut 

aaqqissuussinerat malillugu ajunngitsorsiassaritinneqartunut. 

  Imm. 2.  Akuersititseqqaarani naartunaveersaasersuisimanermik suliat pillugit kalaallit 

danskilluunniit oqartussaasui peqatigalugit isumaqatigiissutit ajunngitsorsiassaqartitsineq 

pillugu Inatsisartut inatsisaanni matumani naleqqersuunneqassapput. 

  Imm. 3. Ajunngitsorsiassaqartitsineq pillugu kalaallit aaqqissuussinerat malillugu 

ajunngitsorsiassat 300.000 kr.-ussapput. Matumani inatsit tunngavigalugu 

ajunngitsorsiassaritinneqartut Kalaallit Nunaanni imaluunniit Danmarkimi 1991-ip kingorna 

akuersititseqqaarani naartunaveersaasersuisimanermik pisumut tassunga tunngatillugu 

siusinnerusukkut kingusinnerusukkulluunniit ajunngitsorsiassaritinneqartunit imaluunniit 

taartisiassaritinneqartunit ilanngaatigineqassapput. 

 

Nassuiaatit 

 

  § 2.  Inatsisartut inatsisaanni matumani uku ima paasineqassapput:  

1)  ”Akuersititseqqaarani naartunaveersaasersuisimanermik suliaq”: Suliaq Kalaallit 

Nunaanni niviarsiaqqanut arnanulluunniit imaluunniit kalaallinut niviarsiaqqanut 

arnanulluunniit Danmarkimiittunut akuersititseqqaarani ilaannakortumilluunniit 

akuersititseqqaarluni, tamatumaluunniit saniatigut pingaarutilinnik paasissutisseeqqaarani, 

toqqagasseeqqaarani inatsisitigulluunniit tunngaveqanngitsumik 

naartunaveersaasersuisimanermut tunngasoq, aamma piffissamut peqqinnissamik 

oqartussaaffiup nunatsinnit suli tiguneqannginneranut tamatumaluunniit kingorna 

ajunngitsorsiassaqartitsineq pillugu aaqqissuussinertut atuutilersitanut arlaatigut 

attuumassutiliusoq. 

2)  ”Ajunngitsorsiassaqartitsineq pillugu kalaallit aaqqissuussinerat malillugu 

ajunngitsorsiassat”: 1991-ip kingorna arnanut akuersititseqqaarani 

naartunaveersaasersuisimanermik suliani pineqartunut ajunngitsorsiassaqartitsineq pillugu 

kalaallit aaqqissuussinerat 2025-mi Aningaasanut Inatsimmi atuutilersinneqartoq malillugu 

ajunngitsorsiassaritinneqartut. 

3)  ”Ajunngitsorsiassaqartitsineq pillugu danskit aaqqissuussinerat malillugu 

ajunngitsorsiassat”: Arnanut akuersititseqqaarani naartunaveersaasersuisimanermik suliami 

pineqartunut tassa kalaallinut arnanut 1960-ip 1991-illu akornanni akuersititseqqaarani 

ilisimatitseqqaaraniluunniit Kalaallit Nunaanni Danmarkimiinneranniluunniit 

naartunaveersaaserneqarsimasunut ajunngitsorsiassaritinneqartut. 

4)  ”Ajunngitsorsiassat”: Ajunngitsorsiassaqartitsineq pillugu kalaallit danskilluunniit 

aaqqissuussinerat malillugu ajunngitsorsiassat. 

5)  ”Isumaqatigiissut”: Ajunngitsorsiassaqartitsineq pillugu kalaallit danskilluunniit 

aaqqissuussinerat malillugu aalajangiinissamut eqqartuussinissamulluunniit taarsiullugu 

atuutilertussatut ajunngitsorsiassaqartitsineq pillugu innuttaasup aamma kalaallit 

danskilluunniit oqartussaasuisa akornanni isumaqatigiissut inatsisitigut pituttuisoq. 

 

Kapitali 2 

Pisortanit ikiorsiissutinut aningaasarsianik tunngaveqartussanut tunngasut 

 

  § 3.  Ajunngitsorsiassat pilersuinissamut ikiorsiissutinik tunniussinermi 

naatsorsuinermiluunniit ilanngunneqarneq ajorput ikiorsiissutinillu tigusisussamut, taassuma 

aapparisaanut imaluunniit inooqataanut inoqutaanulluunniit allanut ikiorsiissutini 

pisortalluunniit ikiorsiissutaanni allani aningaasarsianik tunngaveqartussani ilanngaasiiffiuneq 

ajorput. 

   Imm. 2.  Naalakkersuisut ajunngitsorsiassat kingusinnerusukkut piumasarineqartunut, 

ilanngaatinut assigisaannullu tunngasutigut akiliisitsisoqannginnissaa pillugu 

malittarisassanik sukumiinerusunik aalajangersaasinnaapput. 

  

Kapitali 3 

Ajunngitsorsiassat akiliisitsiniartartunit noqqaassutaanissaannut akiitsunullu 

matussusiissutaanissaannut il.il. illersuineq 

 

  § 4.  Ajunngitsorsiassat allamut tunniunneqarsinnaanngillat, 

eqqartuussivilersuutigineqarsinnaanngillat imaluunniit arnap ajunngitsorsiassaqartitaasup 

akiitsuinut matussusiissutigineqarsinnaanngillat.  

  Imm. 2. Ajunngitsorsiassat tunniunneqareersimappata, allamut tunniunneqarsinnaalissapput. 

Eqqartuussivilersuussinerit akiitsunulluunniit matussuseeqqusinerit ajunngitsorsiassat 

tunniunneqareerneranni aamma pisinnaapput, ajunngitsorsiassat aningaaserivimmi kontomut 

immikkut ittumut ikineqarsimanngippata ajunngitsorsiassaqartitaasulluunniit pigisaanit allanit 

allatut iliornikkut erseqqissumik avissaartinneqarsimanngippata. Tamanna aningaasaatinit 

ernianut pissarsianullu tunngatillugu aamma atuuppoq.   

  Imm. 3.  Eqqartuussivilersuussinerit akiitsunulluunniit matussuseeqqusinerit 

piumasarineqartup taassumalu annertussusaa akuerineqareernerani  

aalajangerneqareerneraniluunniit pisinnaapput, ajunngitsorsiassaqartitaasoq tamatumunnga 

akuersisimappat, pisassarisamiluunniit qularnaveeqqutitut atorneqarnissaat 

piumasarisimappagu. 

  Imm. 4.  Naalakkersuisut pissutsit imm. 1-3-mi nassuiarneqartut pillugit malittarisassanik 

sukumiinerusunik aalajangersaasinnaapput. 

 

Kapitali 4 

Akileraartarnermut tunngasut 

 

  § 5.  Ajunngitsorsiassaqartitsineq pillugu kalaallit aaqqissuussinerat malillugu 

ajunngitsorsiassatut tunniussat kiisalu ajunngitsorsiassaqartitsineq pillugu danskit 

aaqqissuussinerat malillugu ajunngitsorsiassat aningaasarsiatigut akileraarutaaneq ajorlutillu 

akileraartarnermut inatsisini aningaasarsianut tunngaviit naatsorsorneranni ilanngunneqarneq 

ajorput. 

 

 

Kapitali 5 

Atuutilerfia 

 

  § 6.  Inatsisartut inatsisaat tamanut nalunaarutigineqarnerata aqaguani atuutilissaaq. 

   

 

 

Namminersorlutik Oqartussat, ulloq xx. xxx 2026 

 

 

Naalakkersuisut Siulittaasuat 


